
〈高祖於文德殿餞廣州刺史元景隆。詔羣臣賦詩。同用五十韻。規援筆立奏。其文又美。高祖嘉焉。即日詔爲侍中。大通三年。遷五兵尚書。俄領步兵〉

〈校尉中。大通二年。出爲貞威將軍驃騎𣈆安王長史。其年王立。爲皇太子仍爲吳郡太守主書芮珍宗家。在吳前守宰。皆傾意附之。是時珍宗假還〉

〈規遇之甚薄。珍宗還都。宻奏規云。不理郡事。俄徵爲左民尚書郡。吏民千餘人詣闕請留。表三奏。上不許。尋以本官領右軍將軍。未拜復爲散騎常〉

〈侍太子中庻子。領步兵校尉。規辭疾不拜。於鍾山宗熙寺築室居焉大同二年卒。時年四十五。詔贈散騎常侍光禄大夫。賻錢二十萬布百疋。謚曰〉

〈章。皇太子出臨哭。與湘東王緯令曰。威明昨宵。奄復殂化。甚可痛傷。其風韻遒正。神峯標映。千里絶迹。百尺無枝。文辯縱横。才學優贍。跌宕之情彌〉

〈逺。濠梁之氣特多。斯實俊民也。一爾過隟。永歸長夜。金刀掩芒。長淮絶涸。去歲冬中。已傷劉子。今兹寒孟。復悼王生。俱徃之傷。信非虛說。規集後漢。〉

〈衆家異同。注續漢書二百卷。文集二十卷。子褒。字子漢。七歲能屬文。外祖司空𡊮昴愛之。謂賓客曰。此兒當成吾宅相。弱冠舉秀才。除秘書郎。太子〉

〈舍人。以父憂去職。服闋襲封南昌侯。除武昌王文學太子洗馬。兼東宫管記。遷司徒屬秘書丞。出爲安成内史。太清中。矦景䧟京城。江州刺史當陽〉

〈公大心舉州附賊。賊轉寇南中。褒猶據郡拒守。大寳二年。世祖命徵褒赴江陵。旣至以爲忠武將軍。南平内史。俄遷吏部尚書侍中。承聖二年。遷尚〉

〈書右僕射。仍參掌選事。又加侍中。其年遷左僕射參掌如故。三年江陵䧟入于周。褒著㓜訓。以誡諸子。其一章云。陶士衡曰。昔大禹不恡尺璧。而重〉

〈寸陰。文士何不誦書。武士何不馬射。若乃玄冬脩夜。朱明永日。肅其居處崇其墻仞門無糅雜。坐闕號呶。以之求學。則仲尼之門人也。以之爲文則〉

〈賈生之升堂也。古者盤盂有銘。几杖有誡。進退循焉。俯仰觀焉。文王之詩曰靡不有初。鮮克有終。立身行道。終始若一。造次必於是。君子之言歟。儒〉

〈家則尊卑等差。吉凶降殺。君南面而臣北面。天地之義也。鼎俎奇而籩豆偶隂陽之義也。道家則墮支體。黜聦明。棄義絶仁。離形去智。釋氏之義見〉

〈苦斷習。證滅循道。明因辨果。偶凡成聖。斯雖爲教等差。而義歸汲引吾始乎㓜學及于知命。既崇周孔之教。廉循老釋之談。江左以來。斯業不墜汝〉

〈能脩之吾之志也。初有沛國劉瑴。南陽宗懔。與裦俱爲中興佐命同參帷幄史臣曰王規之徒俱著名譽既逢休運才用各展。美矣蕭洽當塗之制〉


〈見偉辭人。劉孝儀兄弟並以文章顯。君子知梁代之有人焉。〉

